
Паважаныя сябры! З нагоды аб’яўленага ў Беларусі Года малой радзімы прапануем вам 

серыю інфармацыйных выданняў «Так пачынаецца Айчына», якая будзе знаёміць вас з 

літаратурай, якую можна знайсці ў фондах Цэнтралізаванай сістэмы дзяржаўных публічных 

бібліятэк г. Мінска. Пяты выпуск серыі прысвечаны аб'ектам, якія знаходзяцца на 

тэрыторыі нашай краіны і ўключаны ў Спіс сусветнай спадчыны ЮНЕСКА. 

 
Беларусь увайшла ў склад ЮНЕСКА ў 1954 годзе і на 

працягу многіх гадоў падтрымлівае з гэтай міжнароднай 

арганізацыяй плённыя, дынамічныя адносіны. 

У кастрычніку 1988 г. Беларусь далучылася да 

Канвенцыі па ахове сусветнай культурнай і прыроднай 

спадчыны, прынятай ЮНЕСКА ў 1972 г. І сёння ўжо 4 

аб'екты, якія знаходзяцца на тэрыторыі нашай краіны, 

уключаны ў Спіс сусветнай спадчыны ЮНЕСКА. 

Першым з іх у 1992 годзе стаў Нацыянальны парк 

«Белавежская пушча» (аб'ект прыроднай спадчыны) — 

унікальны запаведны лес Еўропы, які ахоўваецца яшчэ з 

XIV стагоддзя. 

У 2000 годзе ў Спіс сусветнай культурнай спадчыны 

ЮНЕСКА ўвайшоў пабудаваны ў пачатку XVI стагоддзя 

замкавы комплекс «Мір». Архітэктура, якая спалучае готыку, барока і рэнесанс, зрабіла яго 

адным з самых прыгожых замкаў Еўропы. 

У архітэктурным ансамблі Міра прадстаўлены замак-музей XVI–XX стагоддзяў з 39 

паўнавартаснымі экспазіцыямі, земляныя валы, маляўнічыя паркі і сажалка, царква-пахавальня 

князёў Святаполк-Мірскіх. 

Яшчэ два аб'екты Беларусі папоўнілі Спіс сусветнай культурнай спадчыны ЮНЕСКА ў 

2005 годзе. Гэта «Архітэктурна-культурны комплекс рэзідэнцыі Радзівілаў у Нясвіжы» і 

пункты геадэзічнай Дугі Струвэ. 

Палац у Нясвіжы на працягу стагоддзяў быў рэзідэнцыяй адной з найбагацейшых і 

ўплывовых дынастый Еўропы — Радзівілаў. А сёння прыгожы адрэстаўрыраваны замак — 

Нацыянальны гісторыка-культурны музей-запаведнік «Нясвіж» — з'яўляецца візітнай карткай 

Беларусі. 

Помнік архітэктуры XVI—XVIII ст. Уключае палац, размешчаны ў замкавых 

умацаваннях, і некалькі паркаў. Замак закладзены князем М. К. Радзівілам Сіроткай у 1583 г. на 

паўднёвым захадзе ад горада. Разбураны ў 1706 г. Адноўлены і перабудаваны ў стылі барока пасля 

1726 г. архітэктарам К. Ждановічам. За замкавымі ўмацаваннямі размяшчаліся жылыя, 

гаспадарчыя і вытворчыя памяшканні, тэатр. У 1809 г. комплекс рэстаўрыраваны (архітэктар М. 

Цэйзік). Паркі пейзажнага тыпу закладзены ў 1879 г. каля замка ў пойме р. Уша. Плошча з 

вадаёмамі каля 100 га складаецца з 5 аўтаномных ландшафтных зон. 

Сусветна вядомае геадэзічнае збудаванне — Дуга Струвэ — злучала 265 пунктаў у 10 

краінах свету: Нарвегіі, Швецыі, Фінляндыі, Расіі, Эстоніі, Літве, Латвіі, Беларусі, Украіне і 

Малдове. Паводле гістарычных звестак, у Беларусі было 34 пункты: 20 захавалася, а пяць з іх, 

абсталяваныя спецыяльнымі знакамі, увайшлі ў Спіс сусветнай спадчыны ЮНЕСКА. 

(Па матэрыялах Інтэрнэт) 

